REZIME RADA

Reaktivna snaga je neophodna za rad određenih uređaja, ali tokovi reaktivne snage kroz prenosnu mrežu su nepoželjan efekat, jer uzrokuje gubitke aktivne snage i smanjenje prenosnog kapaciteta (sa finansijskim posljedicama), kao i nedozvoljene vrijednosti napona u čvorovima sistema. Naime, sve navedene posljedice, uzrokovane prenosom reaktivne snage kroz sistem mogu se regulisati adekvatnom ugradnjom kompenzacijskih uređaja u čvorove sistema. Razlog, primjene navedenog principa leži u činjenici da su po pravilu troškovi ugradnje kompenzatorskih uređaja značajno manji od troškova izgradnje novih prenosnih elemenata (dalekovoda ili transformatorskih stanica).

Problem optimalnog rasporeda kompenzacijskih uređaja predstavlja odabir optimalne alokacije (lokacije + veličine) i tipa kompenzacijskih uređaja čija ugradnja maksimizira dobitke nastale ugradnjom, u odnosu na ukupnu cijenu samih uređaja. Cilj optimizacije je postizanje najekonomičnijih investicionih troškova za kupovinu kompenzacijskih uređaja, kako bi se naponski profili, odnosno, moduli napona u čvorovima, doveli unutar dozvoljenih granica, a gubici aktivne energije minimizirali.

Problem postaje znatno složeniji, jer je opterećenje u sistemu promjenljivo tokom dana. Radi toga, pored reaktivne snage koja se treba kompenzirati novoinstaliranim uređajima u mreži, u problem treba uključiti i druge varijable, kao što su: podešenja regulacionih preklopki transformatora i regulacija napona u P-V čvorovima (sa generatorima, postojećim kondenzatorima ili nekim drugim kompenzacijskim uređajima u sistemu).

Problem optimalnog rasporeda kompenzacijskih uređaja predstavlja multikriterijski optimizacijski problem, odnosno problem sa velikim brojem varijabli stanja, kojeg nije moguće riješiti egzaktnim algoritmom u stvarnom vremenu. U radu se predstavlja novi metaheuristični algoritam dobiven kao hibrid evolucijskog algoritma i algoritma optimizacije rojem čestica (PSO), nazvan EPSO (Evolutionary Particle Swarm Optimization) 

